
కంబును సాహసంబును మదంబును నమాయయు నవివేకంబుఁ దనకు నైజగుణంబు లగుటం గలియుగంబు కరయుగంబు మొగిచి యిట్లనియె.

	ఉ.	
వేలుపులార! మీకుఁ బదివేలనమస్కృతు లాచరించెదన్

మేలు దలంపుఁ డే నవనిమీఁదఁ జరించెదఁ గొంతకాల ము

ద్వేలత నెవ్వఁడే నొకఁడు దేశములోన నధర్మవర్తియై

వ్రాలినవాఁడు లేఁడె పలువంకల నారసి చూడ వచ్చినన్?

	తే.	
వానిదుర్వృత్తి నెపముగా వసుధ యేలు

నలునిపైఁ బ్రత్యవాయంబు గొలుపువాఁడఁ

గొలిపి యతనిఁ బ్రవేశించి నిలుచువాఁడ

నిలిచి యాతని మననీక యలఁచువాఁడ.

	మ.	
వినుఁడీ నాదుప్రతిజ్ఞ వేల్పులు! జగద్విఖ్యాతచారిత్రు నా

తని నేఁ బట్టెద నెద్దియేని యొకరంధ్రం బబ్బెడుంగాక యే

ననువేలంబును గొల్చుదేవతలు రాలా యేమి? యావంతత

ప్పున వైనం గలి సొచ్చుఁగాని మయిమైఁ బోనిచ్చునే యెవ్వరిన్?

	తే.	
ఆవగింజలు దాటికాయలుగ నాడి

దొడ్డ సేయుదు సన్నంపుదోస మైన

హరిహరబ్రహ్మ లైననాయంతవారె

కపటమాహేంద్రజాలాదికౌశలమున?

	క.	
కాదంబరిఁ ద్రావింతును

జూదం బాడింతు వలలఁ జొక్కులఁ బెట్టం

బైదలుల నియోగింతును

వైదర్భతనూజమీఁదివల పుడిగింతున్.

